
SALUTASI

Yang Amat Berhormat Datuk Patinggi Dr. Ahmad Zahid bin Hamidi,
Timbalan Perdana Menteri merangkap Menteri Kemajuan Desa dan
Wilayah

Yang Berhormat Datuk Julaihi bin Haji Narawi, Menteri Utiliti dan

Komunikasi Sarawak, beserta isteri

Yang Berhormat Datuk Wilson Ugak Kumbong, Timbalan Menteri di
Jabatan Perdana Menteri (Hal Ehwal Sabah, Sarawak dan Tugas-Tugas

Khas) merangkap Ahli Parlimen Hulu Rajang, beserta isteri

Yang Berhormat Datuk Rubiah Wang, Timbalan Menteri Kemajuan Desa

dan Wilayah merangkap ahli Parlimen Kota Samarahan

Yang Berhormat Jefferson Jamit Unyat, Timbalan Menteri di Jabatan
Premier Sarawak (Undang-Undang dan Adat Bumiputera) merangkap
Ahli Dewan Undangan Negeri Bukit Goram, beserta isteri

Ahli-Ahli Dewan Undangan Negeri

Yang Berbahagia Datuk Seri Hasnol Zam Zam Ahmad, Ketua Setiausaha

Kementerian Kerja Raya

Yang Berusaha Encik Ahmad Kamal Idris Mohd Nawawi, Ketua Pengarah
KEMAS



Ketua-Ketua Pengarah serta Ahli Lembaga Pengarah Jabatan dan

Agensi

Ketua-Ketua Kaum dan Ketua-Ketua Masyarakat

Dif-dif kehormat

Rakan-rakan media

Tuan-tuan dan Puan-puan

Salam Sarawakku Sayang dan Salam Malaysia Madani.



Sudah terbentang tikar jerami,
Menyambut sahabat yang sering dinanti,
Selamat datang ke tempat kami,

Semoga Kapit sentiasa di hati.

Anak Iban menangkap ikan,
Menangkap ikan di tepi empangan,
Selamat Hari Gawai kami ucapkan,

Kepada tamu dan para undangan.

Beribu batu terbang kemari,
Demi rakyat Malaysia Madani,
Bukan sekali YAB TPM ke sini,

Rakyat luar bandar terus disantuni.

Rakyat luar bandar terus disantuni,
Bukti prihatin YAB Datuk Patinggi Dr Ahmad Zahid Hamidi,
Hari Gawai terasa lebih berseri,

Menyambut Tuan datang ke mari.

1. Pertama sekali saya ingin mengucapkan terima kasih kepada YAB
Timbalan Perdana Menteri di atas kesudian hadir ke Majlis Rumah
Terbuka Gawai Dayak di Dewan Suarah Kapit pada hari ini.
Meskipun terikat dengan kesibukan tugas di Semenanjung, tetapi
YAB tetap memenuhi jemputan untuk bersama-sama meraikan Hari

Gawai bersama penduduk Kapit. Terima kasih YAB!

2. Sesungguhnya kehadiran YAB pada hari ini memberi makna yang

begitu besar kepada kami warga Kapit. Keberadaan YAB di sini juga



tentunya memberi cerminan jelas hubungan erat di antara

pemimpin dan rakyat, bak irama dan lagu.

. Seperti bait lirik lagu Tan Sri P Ramlee, “andai dipisah, lagu dan
irama. Lemah tiada berjiwa, hampa”. Begitulah dapat diibaratkan
hubungan baik yang perlu dijalin di antara rakyat dan pemimpin, dan
kehadiran YAB di sini pada hari ini untuk bersama-sama rakyat,
walau jauh beribu batu, jelas menunjukkan keakraban beliau

bersama rakyat.

. Suka saya kongsikan di sini, ini bukanlah kali pertama YAB datang
ke Kapit. Beliau pernah hadir pada tahun 2015 dan 2016 ketika
beliau menyandang jawatan sebagai Timbalan Perdana Menteri

pada ketika itu.

. Buat pengetahuan YAB, Kapit telah banyak melalui fasa
transformasi dari segi infrastruktur dan juga sosio ekonomi sejak
beberapa tahun kebelakangan ini. Usaha ini bukanlah satu
perjalanan yang mudah, mengambil kira cabaran keluasan Kapit
yang sebesar Negeri Pahang dan juga halangan geografi serta
kehendak dan keperluan yang berbeza bagi penduduk di kawasan

pedalaman ini.

. Pembukaan jalan darat ke Kapit menggantikan laluan air telah
banyak membantu merubah suasana sosio ekonomi di sini. Aktiviti
ekonomi semakin rancak dan jalan pun semakin sesak. Saya
melihat ini dari sudut positif di mana ini jelas menunjukkan
infrastruktur jalan raya seperti ini memberi ‘spill effect’ positif yang

bukan sedikit kepada rakyat.



7. Namun, usaha ini tidak mungkin dapat dijayakan tanpa kerjasama
erat di antara Kerajaan Negeri dan Persekutuan. Banyak lagi yang
perlu dilaksanakan demi memastikan keselesaan buat rakyat
khususnya penduduk di kawasan pedalaman dan ini tentunya selari
dengan hasrat Malaysia Madani yang digagaskan oleh Kerajaan

Perpaduan ini.

8. Walau bagaimanapun, di pihak saya sebagai ahli Parlimen Kapit,
beberapa usaha turut direncanakan bagi melancarkan lagi
pergerakan dan akses sesetengah kawasan bagi penduduk di
daerah ini. Antara usaha yang diambil adalah membina jalan
menyeberangi Sungai Batang Rajang di bahagian utara tebing
Sungai Batang Rajang. Usaha ini dibuat kerana kami menyedari
kesulitan penduduk yang tidak dapat bergerak keluar dan masuk ke
kawasan penempatan mereka disebabkan tiada lagi perkhidmatan

bot ekspres, kecuali bot persendirian.

9. Tentunya lawatan YAB Timbalan Perdana Menteri yang juga Menteri
Kemajuan Desa Dan Wilayah ke Kapit hari ini dapat dimanfaatkan
untuk saya bersama-sama wakil rakyat yang lain mengutarakan isu

ini, sekali lagi.

10. Saya percaya, pembinaan jalan baru ini tentunya dapat
membantu meringankan kesesakan yang berlaku di jalan utama ke
Kapit, sekiranya ia dapat dilaksanakan kelak. Saya juga akan
memperincikan cadangan ini bersama KKDW dan Agensi
Pembangunan Ulu Rajang (URDA).

11. Sebelum saya mengakhiri ucapan, saya ingin mengambil

kesempatan untuk menarik perhatian YAB TPM, mengenai projek



Pembinaan Kolej Profesional MARA yang telah lama diluluskan dan
pengambilalihan tanah juga sudah dibuat. Sekarang hanya
menunggu pembinaan. Saya memohon agar projek ini dapat

dilaksanakan secepat mungkin.

12. Akhir kata, saya berharap usaha menaiktaraf infrastruktur di
kawasan pedalaman di sini akan dapat dilaksanakan dengan
jayanya, melalui kerjasama erat di antara Kerajaan Negeri dan

Persekutuan.

13. Tentunya inisiatif sesumpama ini pada akhirnya akan memberi
manfaat kepada rakyat seperti yang dihasratkan di dalam prinsip

Malaysia Madani di bawah pentadbiran Kerajaan Perpaduan.

Sekian, terima kasih.



